
O VOO DA BOLBORETA  
MUDANZA  
A un recuncho de Galicia mudouse temporalmente Paulo, un neno brasileiro de 
10 anos. Ía cos seus avós debido á situación pola que os seus pais, Carme e 
Carlos, estaban pasando. Ela traballaba máis do habitual para poder mercarlle 
os medicamentos a Carlos, xa que fora diagnosticado dunha enfermidade 
terminal e tiña unha esperanza de vida moi curta. Por iso non podían facerse 
cargo de Paulo ata que todo se solucionase.  

A Paulo non lle agradaba a idea, xa que a vida no campo era totalmente 
diferente á cidade, a internet funcionaba peor, non había tantas áreas 
comerciais, podía ver tractores pola rúa… pero tamén había cousas boas, podía 
ver animais que os nenos da cidade só vían en películas ou libros: cabalos, rás…  

O PASEO  
Os seus avós, Xosé e Pepa, estaban fartos da atitude pasiva do neno, entón, un 
día decidiron levalo pola tarde ao campo, e así demostrarlle que hai máis 
cousas fora da cidade ou o internet.  

Pasaron unha tarde moi boa, fixeron unha merenda e xogaron co balón xuntos.  

Os avós foron a recoller mazás a unha árbore para poder facer torta de mazás 
en casa, nese intre, Paulo foi de paseo pola beira do río, recollendo co seu balde 
pedriñas e ameixas.  

DESAPARECIDO  
Paulo xa levaba 30 minutos camiñando, ata que se decatou de que xa non 
estaba no río, agora estaba no medio dun bosque, non sabía que facer nese 
tipo de situacións, estaba despesperado e totalmente incomunicado cos seus 
avós.  

Todo cambiou cando se fixou que ao fondo do bosque brillaban uns destellos de 
luz, acercouse a ver quen ou que os producía.  

Era unha bolboreta pequeniña, moi bonita e brillante, as súas ás eran laranxas, 
amarelas e negras. Ao ver a Paulo posouse na súa man e xogaron un tempiño, 
ata que saíu voando chegando á saída do bosque, o rapaz seguiuna e grazas a 
ela puido reencontrarse cos seus avós. Seguiron xogando con ela pero esta vez 
todos xuntos.  



UNHA SEMANA  
A bolboreta conquistouno tanto que agora pedíalle a Xosé e Pepa que o levaran 
xunto ela para poder xogar máis.  

Así foi durante unha semana enteira, pasaron tardes incribles, xogando, rindo, 
correndo, voando… pero por cada día que pasaba, Paulo dábase conta que o 
bechiño estaba perdendo as súas cores e cada día xogaba con menos enerxía.  

COR GRIS  
Pola mañá, recibiu unha chamada telefónica de parte da súa nai, Carme. Tiña 
que regresar a Brasil xa que o seu pai estaba a piques de falecer e quería 
despedirse do seu fillo por derradeira vez. Quedou deprimido pola noticia 
porque non podía imaxinar nin sequera un só día da súa vida sen o seu pai, 
aínda que era o esperado chegados este punto. Pero ficou aínda máis cando se 
deu conta que iso tamén significaba que ía ser o seu último encontro coa 
bolboreta.  

Esa mesma tarde, Paulo, escapou de casa para poder despedirse do animaliño. 
Viuna, si, pero agora era totalmente gris e só conservaba un pouco da cor que 
tanto a caracterizaba no borde das ás. Maxicamente ao ver a Paulo, 
asemellaba que recobraba un pouco máis de cor, puxéronse a xogar de novo 
durante horas e horas, ata que o neno decatouse de que un coche ía cara eles, 
só podía ver os faros, cando se acercou máis puido ver que era a súa nai en taxi 
disposta a levalo ao aeroporto. Paulo entendeu a situación, aínda que cuberto 
en bágoas subiuse ao coche, podendo ver dende a xanela do taxi por 
derradeira vez o contorno dela… nese intre deuse conta de que as cousas 
bonitas, ás veces duran pouco.  

O VOO  
O que ninguén se imaxinou foi que a bolboreta os segiíra durante todo o 
traxecto ata chegar ao hospital onde se atopaba Carlos, o pai de Paulo. Estaba 
disposta a ver a Paulo por última vez e así finar ao seu lado, porque sabía que 
non lle quedaba moito e gastara a pouca luz que lle quedaba no seu derradeiro 
voo. 

 
CORES  
Carlos estaba en moi mal estado, o neno e a súa familia estaban ao seu lado 
cubertos en bágoas. A bolboreta quedouse mirando a escena dende a fiestra 



disimuladamente, xa que non quería entremeterse nun momento tan delicado.  

Paulo xirouse cara ela sen poder crer o que estaba pasando, a bolboreta sabía 
que non podía facer nada, aínda así, pousouse sobre o peito do pai do rapaz 
entregándolle a pouca luz que lle quedaba a ela para así poder resucitalo como 
acto de agradecemento a Paulo, por estar ao seu lado en todo momento.  

Así foi, a bolboreta caeu de súbito e Carlos recuperouse por completo grazas á 
luz do animaliño.  

Como homenaxe a ela, Paulo enterrouna no xardín da súa casa coa axuda dos 
seus pais nunha zona chea de bolboretas.  

A bolboreta foi un capítulo da vida de Paulo, pero Paulo fora o capítulo de toda 
a vida da bolboreta. 


